
Xülasə: Uşaqların onlayn cinsi zorakılıq və cinsi istismarına qarşı mübarizə ilə bağlı 

Azərbaycan Respublikasının cinayət və cinayət-prosessual qanunvericiliyinin beynəlxalq 

standartlara uyğunluğun yoxlamasına dair aparıldığı müqayisəli təhlil göstərdi ki, belə standartlar 

mövcud deyil. 

Açar sözlər: uşaqların onlayn cinsi zorakılığı və cinsi istismarı ilə mübarizə; beynəlxalq 

standartlar; milli qanunvericilik. 

Son illərdə uşaqların onlayn cinsi istismarı və cinsi zorakılığı ilə mübarizə problemləri xeyli 

aktuallaşmışdır ki, bu da Azərbaycan Respublikasının cinayət və cinayət-prosessual qanunvericiliyinin 

bu hissədə beynəlxalq standartlarla müqayisə edilməsi zərurətini müəyyən etmişdir. 

Müqayisəli tədqiqat üçün etalon kimi İnsan Hüquqları üzrə Ümumdünya Bəyannaməsi, İnsan 

Hüquqları və Əsas Azadlıqların Müdafiəsi üzrə Avropa Konvensiyası (əlavə və dəyişikliklərlə), 

Uşaq Hüquqları Bəyannaməsi, Uşaq Hüquqları Konvensiyası, Avropa Şurasının Uşaqların Cinsi 

İstismardan və Cinsi Zorakılıqdan Müdafiəsi haqqında Konvensiyası, Nazirlər Komitəsinin üzv 

dövlətlərə “Rəqəmsal mühitdə uşaq hüquqlarına hörmət, müdafiə və yerinə yetirilməsinin təmin 

edilməsi üçün əsas prinsiplər haqqında” CM/Rec (2018) Tövsiyələri və uşaqlara qarşı zorakılığa 

istinadlar ehtiva edən sairləri istifadə olunur [1-21]. 

Eyni zamanda, Ümumdünya Səhiyyə Təşkilatının cinsi zorakılığa verdiyi tərifə əməl etdik, 

həmin tərifə görə cinsi zorakılıq - “zərərçəkmişlə münasibətindən asılı olmayaraq, istənilən şəxs 

tərəfindən istənilən yerdə törədilən, insanın cinsiyyətinə qarşı yönəlmiş istənilən məcburi cinsi akt, 

cəhd və ya digər hərəkətlərdir”. Buraya təcavüz, təcavüzə cəhd, şəxsin iradəsinə qarşı 

seksualxarakterli toxunma və ya digər təmassız formalar daxildir [22]. 

Araşdırma nəticəsində müəyyən olundu ki, qeyd olunan beynəlxalq sənədlərin demək olar ki, 

hamısı uşaqlara qarşı zorakılıq məsələsinə müxtəlif dərəcələrdə toxunur və onların bir sıra 

sənədlərində uşaqlara qarşı cinsi zorakılıq da qeyd olunur, lakin onların heç birində onlayn cinsi 

zorakılıq və uşaqların cinsi istismarı ilə bağlı müddəalar yoxdur. 

Beləliklə, 2007-ci ilə qədər uşaqların onlayn cinsi zorakılığı və cinsi istismarı ilə mübarizə 

baxımından beynəlxalq standartların faktiki olaraq mövcud olmadığını və buna görə də milli 

qanunvericilikdə əks olunmadığını iddia etmək olar. 

“Budapeşt Kibercinayətkarlıq haqqında” Konvensiyasının 9-cu maddəsində uşaq 

pornoqrafiyasının istehsalı və yayılması məqsədilə kompüter texnologiyaların istifadəsi barədə 

danışıldığı üçün ona mümkün istinadları əsassız hesab edirik. 

Lakin, internetin meydana gəlməsi ilə ortaya çıxan uşaqlara qarşı onlayn cinsi zorakılıq 

problemi mövcud olmağa davam etdi, daha iyrənc yeni formalarda böyüdü və bu da sonrakı hərəkət 

və qərarlara səbəb oldu. 

25 oktyabr 2007-ci il tarixində İspaniyada Avropa Şurası tərəfindən “Uşaqların cinsi 

istismardan və cinsi zorakılıqdan müdafiəsi haqqında Konvensiyası”-nın (Lansarote Konvensiyası) 

qəbul edilməsi ilə vəziyyət bir qədər dəyişdi, 23-cü maddədə cinsi məqsədləri ilə uşaqlara qarşı 

təcavüzdə informasiya və kommunikasiya texnologiyalarından istifadə halları, 30-cu maddədə isə 

prinsip olaraq-uşaq pornoqrafiyası ilə bağlı cinayətlərin törədilməsi məqsədi ilə istifadə edilən 

informasiya kommunikasiyalarını təhlil etməklə bununla bağlı cinayətlərin qurbanlarını müəyyən 

etmək imkanı verilir [17, s. 12, 17]. 

Xüsusilə, Lansarote Konvensiyasının 6-cı fəsli olan “Maddi cinayət hüququ” cinsi zorakılığın 

(maddə 18), uşaq fahişəliyi ilə bağlı cinayətlərin (maddə 19), uşaq pornoqrafiyası ilə bağlı 

cinayətlərin (maddə 20), uşağın pornoqrafik tamaşalarda iştirakı ilə bağlı cinayətlərin (maddə 21), 

uşaqlara qarşı əxlaqsız hərəkətlərin (maddə 22), seksual xarakterli məqsədlər üçün uşaqların təqib 

edilməsinin (maddə 23), təhrikçilik və ya köməklik və cinayət törətməyə cəhdin (maddə 24) 

təriflərini verir və onların məzmununu açıqlayır. Lakin, Konvensiyada uşaqların cinsi istismarı və 

cinsi istismarı zamanı informasiya kommunikasiyalarının istifadə edilməsi ilə bağlı yuxarıda 

göstərilən müddəalardan əlavə başqa bir müddəa yoxdur. 

Konvensiyanın uşaqlara qarşı onlayn cinsi zorakılıqla bağlı yeganə xəsis müddəanı özündə 

əks etdirən 23-cü maddəsində deyilir ki: 

“Hər bir Tərəf 18-ci maddənin 2-ci hissəsinin tətbiqi üçün müəyyən edilmiş yaş həddinə 

çatmamış uşaqla görüş barədə yetkinlik yaşına çatmış şəxs tərəfindən informasiya və 

kommunikasiya texnologiyaları vasitəsilə, ona qarşı 18-ci maddənin 1-ci hissəsinin “a” bəndinə 

və ya 20-ci maddənin 1-ci hissəsinin “a” bəndinə uyğun müəyyən edilmiş cinayəti törətmək 

məqsədilə qəsdən təklif etməyə görə, belə təklifdən sonra bu görüşün baş verməsi üçün praktiki 

hərəkətlər edildikdə, cinayət məsuliyyətini müəyyən etmək üçün zəruri qanunvericilik və ya digər 

tədbirləri həyata keçirir” [17, s. 9-11]. 

Konvensiyanın digər maddələrinda uşaqların onlayn cinsi zorakılığına və cinsi istismarına 

birbaşa və ya dolayı istinadlar yoxdur, bu yanlış görünür, çünki internetdə göstərilən hərəkətləri 

süni şəkildə dekriminallaşdırırlar. Bundan başqa, uşaqlara qarşı əxlaqsız hərəkətlər (maddə 22) son 

zamanlarda əsasən onlayn olaraq həyata keçirilir. 

Konvensiyanın 23-cü maddəsi olan “Seksual xarakterli məqsədlər üçün uşaqların təqib 

edilməsi” məntiqi cəhətdən əsassız və ziddiyyətli görünür. Beləliklə, həmin maddə, uşaqla seksual 

xarakterli hərəkətlər etmək və ya uşaq pornoqrafiyası istehsal edilməsiməqsədilə uşağa görüş üçün 

qəsdən onlayn təklif etməyə görə, belə təklifdən sonra bu görüşün baş verməsi üçün praktiki 

hərəkətlər edildikdə, cinayət məsuliyyətinin tətbiq edilməsini təklif edir. 

Bizim fikrimizcə, söhbət orada göstərilən cinayətlərin törədilməsinə hazırlıqdan gedir və 

seksual xarakterli məqsədlər üçün uşaqların təqib edilməsi yuxarıda göstərilən təfsiri uşaqlara qarşı 

onlayn əxlaqsız hərəkətlərə görə məsuliyyəti istisna edir. 

Konvensiyanın 7-ci fəsli uşaqların cinsi istismarı və onlara qarşı cinsi zorakılıq problemi ilə 

bağlı prosessual qanunvericilik, istintaq və məhkəmə təqibi məsələlərini müəyyən edir, bizim 

fikrimizcə onlar deklarativdir və tövsiyələrlə təmin olunmur [17, s. 16-20]. 

Beləliklə, cinayət təqibinin başlanması, şəxsi onlayn yazışmaların araşdırılması şərtləri və 

digər məsələlərlə bağlı sualların hələ də açıqlanmaması görüntüsü yaranır. 

Bununla bağlı, Avropa İttifaqı indiyə qədər şəxsi yazışmaların skan edilməsinə icazə verən 

qanun qəbul edə bilməyib, çünki bunun şəxsi həyatın toxunulmazlığına dair fundamental hüquqları 

poza biləcəyinihesab edir və belə bir qanun olmadan Lansarote Konvensiyasının 7-ci fəslinin bütün 

müddəaları öz mənasını itirir [35]. 

Uşaqların onlayn (İnternet informasiya və kommunikasiya texnologiyaları vasitəsilə) uşaqların 

cinsi istismarı və onlara qarşı cinsi zorakılıqla mübarizə məsələləri 2022-ci ilə qədər Azərbaycan 

Respublikasının cinayət və cinayət-prosessual qanunvericiliyində öz əksini tapmamışdır. 

Uşaqlara qarşı cinsi zorakılıqla bağlı Azərbaycan Respublikasının cinayət qanunvericiliyinin 

müəyyən müddəaları (Cinayət Məcəlləsinin 144-1.2.3, 150.3.3, 151, 152, 153.2, 170, 171 və 171-1-

ci maddələri) yalnız birbaşa (fiziki) zorakılıq hallarını əhatə edirdi, lakin uşaqların onlayn cinsi 

istismarı və onlara qarşı cinsi zorakılıq məsələlərinə ümumiyyətlə toxunmurdu [27]. 

Cinayət Məcəlləsinin “Kibercinayətkarlıq” bölməsində (30-cu fəsil) uşaqlara qarşı cinsi 

zorakılıq məqsədilə kompüter texnologiyasından istifadə edilməsi məsələsi də müzakirə olunmayıb. 

Azərbaycan qanunvericiliyində uşaqların cinsi istismarı və onlara qarşı cinsi zorakılıq 

məsələsinə ilk kompleks şəklində yanaşma, Uşaqların cinsi istismardan və cinsi zorakılıqdan 

müdafiəsi haqqında Avropa Şurası Konvensiyasının (27 oktyabr 2007-ci il tarixli Lansarote 

Konvensiyası) təsdiq edilməsi ilə əlaqədar olaraq, 27 dekabr 2022-ci il tarixli 776-VIQD nömrəli 

Azərbaycan Respublikasının Qanunu ilə təmin edilmişdir [23]. 

27 dekabr 2022-ci il tarixli 776-VIQD nömrəli qanunla Azərbaycan Respublikasının Əmək 

Məcəlləsində, Azərbaycan Respublikasının Ailə Məcəlləsində, Azərbaycan Respublikasının 

Cinayət Məcəlləsində, Azərbaycan Respublikasının Cinayət-Prosessual Məcəlləsində, “Uşaq 

hüquqları haqqında”, “Vəkillər və vəkillik fəaliyyəti haqqında”, “Təhsil haqqında”, “Sosial xidmət 

haqqında”, “Azərbaycan Respublikasında dövlət daktiloskopik və genom qeydiyyatı haqqında” və 

“Ümumi təhsil haqqında” Azərbaycan Respublikasının qanunlarında əlavə və dəyişikliklər 

edilmişdir, lakin, tapşırığa uyğun olaraq, beynəlxalq sənədlərə uyğunluğu baxımından yalnız 

cinayət və cinayət-prosessual qanunvericiliyin əsas yeniliklərini (Qanunun 3-cü və 4-cü maddələri) 

nəzərdən keçirməyə çalışacağıq [24]. 

Belə görünür ki, qanunun 3-cü maddəsində göstərilən Azərbaycan Cinayət Məcəlləsinə edilən 

bütün əlavə və dəyişikliklər uşaqlara qarşı birbaşa fiziki cinsi zorakılıqla bağlıdır, onlar onlayn 

zorakılıq məsələsini həll edib nəzərə almır və əsasən yetkinlik yaşına çatmayanlara qarşı cinayətlərə 

görə cəzaların sərtləşdirilməsinə və zərərçəkənlərin yaş meyarlarına həsr olunub. 

Şərti olaraq, uşaqlara qarşı onlayn cinsi zorakılıq məsələsinin Lansarote Konvensiyasının 23-

cü maddəsindən götürülmüş (yalnız informasiya və kommunikasiya texnologiyalarından bəhs etdiyi 

üçün) Azərbaycan Respublikası Cinayət Məcəlləsinin yeni 171-2-ci maddəsi (Seksual xarakterli 

məqsədlər üçün uşaqların təqib edilməsi) ilə həll olunduğu iddia edilə bilər, lakin, bizim fikrimizcə, 

bu düzəliş də ziddiyyətlidir və buna görə də yanlışdır. 

Beləliklə, Cinayət Məcəlləsinin 171-2-ci (Seksual xarakterli məqsədlər üçün uşaqların təqib 

edilməsi)maddəsindədeyilir: “Yetkinlik yaşına çatmış şəxs tərəfindən on dörd yaşına çatmayan 

şəxslə cinsi əlaqədə olma, seksual xarakterli hərəkətlər etmək və ya uşaq pornoqrafiyasının istehsalı 

məqsədilə həmin şəxsin on dörd yaşına çatmadığını bilə-bilə ona informasiya və kommunikasiya 

texnologiyaları vasitəsilə görüş təklif etməklə bu görüşün baş verməsi üçün praktiki hərəkətlər 

edilməsi” [27]. 

Belə görünür ki, Konvensiyanın 23-cü maddəsində olduğu kimi, bu, Azərbaycan Respublikası 

Cinayət Məcəlləsinin 171-2-ci maddəsində göstərilən cinayətlərin törədilməsinə hazırlıqdan bəhs 

edir. 

Tapşırığın birinci sualı üzrə tədqiqat nəticələrini ümumiləşdirməzdən əvvəl qeyd etmək 

lazımdır ki, uşaqların onlayn cinsi istismarı və onlara qarşı cinsi zorakılıqla mübarizə problemi 

mürəkkəb, çoxşaxəli, geniş və davamlıdır, bu səbəbdən də, bu məsələ hüquqi müddəaların, 

fəlsəfənin, psixologiyanın, fiziologiyanın, pedaqogikanın, kibernetikanın və bir sıra digər elmlərin 

inteqrasiya olunmuş istifadəsi ilə metodik şəkildə həll edilməlidir. 

Birinci sual üzrə nəticələrə gəldikdə, görünür ki, hazırda uşaqların onlayn cinsi istismarı və 

onlara qarşı cinsi zorakılıqla mübarizə üçün heç bir beynəlxalq hüquqi standart yoxdur, yalnız 

deklarativ müddəalar mövcuddur. 

Buna görə də, Azərbaycanın cinayət və cinayət-prosessual qanunvericiliyi bu cür müddəalara 

əsaslanmaq məcburiyyətində qalır ki, bu da uyğunluq məsələsinin mahiyyətini istisna edir. 

Аннотация: Проведение сравнительного анализа для проверки соответствия уголовно-

го и уголовно-процессуального законодательства Азербайджанской Республики в части 

борьбы с онлайн сексуальным насилием и сексуальной эксплуатацией детей международным 

стандартам показало, что такие стандарты не существуют. 

